
1 Pedr_(31)
1 Pedr 5: 12-14
12 Dw i’n anfon y llythyr byr yma atoch chi drwy law Silas (un dw i’n ei ystyried yn frawd ffyddlon). Dw i wedi ceisio'ch annog chi, a thystio fod beth dw i wedi ysgrifennu amdano yn dangos haelioni gwirioneddol Duw. Felly safwch yn gadarn. 
13 Mae’r gynulleidfa o bobl mae Duw wedi eu dewis yma yn Rhufain yn anfon eu cyfarchion atoch chi. Ac mae Marc, sydd fel mab i mi, yn cofio atoch chi hefyd. 14 Cyfarchwch eich gilydd mewn ffordd sy’n dangos cariad go iawn. 
Dw i’n gweddïo y bydd pob un ohonoch chi sy’n perthyn i’r Meseia yn profi ei heddwch dwfn.
Roedd rhaid i rhywun fynd â llythyr Paul o Rufain draw i’r Cristnogion yn Pontus, Galatia, Capadocia, Asia a Bithynia (gwlad Twrci heddiw). Dewiswyd Silas i wneud y gwaith am ei fod yn frawd ffyddlon. Nid gwaith hawdd oedd teithio dros fil o filltiroedd o Rhufain i Dwrci yn y cyfnod yma (tua 65 OC). Yn ôl pob tebyg mae’n cymryd rhwng 4-6 wythnos i gerdded mil o filltiroedd, felly roedd o’n dipyn o sialens i Silas. Pam ddewisodd Pedr Silas?
Ychydig o wybodaeth mae’r Beibl yn ei roi i ni am amdano. Roedd yn amlwg yn ddyn oedd â ffydd, ac roedd yn arweinydd yn yr eglwys fore. Cafodd ei ddewis i fynd ar deithiau cenhadol gyda Paul (Actau 15:22). Roedd yr apostolion (y 12 disgybl gwreiddiol a Paul) a’r eglwys gyfan yn Jerwsalem yn trystio Silas am ei fod yn ddyn oedd yn cadw at ei air, yn ddyn a haeddai gael ei drystio (Actau 15:27) ac yn dda am annog a chryfhau ffydd Cristnogion eraill (Actau 15:32). Roedd Silas wedi dioddef ei hun am wneud daioni, cafodd ei,

‘....guro'n ddidrugaredd, dyma nhw’n eu taflu nhw (Paul a Silas) i'r carchar. Cafodd swyddog y carchar orchymyn i'w gwylio nhw'n ofalus, 24 felly rhoddodd y ddau ohonyn nhw yn y gell fwyaf diogel a rhoi eu traed mewn cyffion.’ (Actau 16:23-24)
Roedd Silas yn arweinydd eglwysig oedd wedi gorfod wynebu treialon, wedi dioddef ac wedi dal ati i gredu yn Iesu Grist. Pa werth fyddai anfon rhywun cwbl ddibrofiad i siarad wyneb yn wyneb â’r Cristnogion arbennig yma? Rhaid cofio hefyd fod Silas yn adnabod yr ardal, gan ei fod wedi teithio drwy Galatia gyda Paul (Actau 15: 40 – 16:1) ac efallai fod rhai o’r Cristnogion yn ei nabod. Roedden nhw angen cael eu hannog, ac felly gyrrodd Pedr rhywun hollol addas at y gwaith.

Wrth gloi ei lythyr mae Pedr yn pwysleisio eto yr angen i sefyll yn gadarn yn wyneb pob bygythiad. Roedd yn calonogi ei ddarllenwyr ymhellach drwy ddweud fod Cristnogion eraill yn cofio amdanyn nhw. Mae elusennau fel y ‘Barnabas Fund,’ sy’n helpu Cristnogion mewn sefyllfaoedd o erledigaeth, yn dweud ei bod hi’n bwysig i Gristnogion sy’n dioddef gael gwybod nad ydyn nhw ar eu pennau eu hunain.  Mae gwybod fod eu brodyr a chwiorydd yn y ffydd ar hyd a lled y byd yn cofio amdanyn nhw ac yn gweddïo drostyn nhw, yn bwysig iawn.
Yn olaf mae Pedr yn dweud ei fod eisiau i’w ddarllenwyr brofi ‘heddwch dwfn’. Heb ddarllen y llythyr i gyd does dim posib deall y diweddglo yma! Pwy yn ei iawn bwyll fydda’i dweud hyn wrth Gristnogion oedd yn wynebu erledigaeth, yn lleiafrif bach yn eu cymdeithas ac ar wasgar mewn nifer o daleithiau gwahanol?

Ond mae’n ddiweddglo gwych ac addas. Mewn sefyllfa o ofid a phoen, ofn a dychryn, mae pawb eisiau profi heddwch. Nid rhyw fath o dawelwch dros dro oedd Pedr yn cyfeirio ato yma, ond yr heddwch arbennig sydd ar gael yn unig i’r rhai sy’n perthyn i’r Meseia. Heddwch mewnol sy’n dod o wybod fod popeth yn llaw Duw beth bynnag yw’r amgylchiadau.
Byddwch chi’n profi’r heddwch perffaith mae Duw’n ei roi – y daioni sydd tu hwnt i bob dychymyg – yn gwarchod eich calonnau a'ch meddyliau wrth i chi ddilyn y Meseia Iesu. (Philipiaid 4:7)
Roedd yn amhosib i Pedr ddymuno rhywbeth gwell iddyn nhw.

Dw i’n gweddïo y bydd pob un ohonoch chi sy’n perthyn i’r Meseia yn profi ei heddwch dwfn.

